
Abstrak :Setiap tahun kerajaan telah membuat pembiayaan yang tinggi untuk memastikan semua agenda
dalam bidang pendidikan dapat dilaksanakan dengan sempurna. Namun, pembiayaan pendidikan ini tidak
disertai dengan pencapaian pelajar yang memberangsangkan. Kajian ini dibuat adalah untuk melihat hubungan
antara penggunaan input pembelajaran berasaskan pembiayaan tambahan pendidikan Kerajaan Negeri
Terengganu terhadap pencapaian pelajar. Responden kajian terdiri daripada pelajar tingkatan enam rendah di
empat buah sekolah di Hulu Terengganu. Sampel kajian adalah 145 orang pelajar lepasan Sijil Pelajaran
Malaysia (SPM) tahun 2016. Kajian ini adalah kajian berbentuk kuantitatif dengan menggunakan kaedah
tinjauan dan menggunakan data rentas masa. Data kajian di pungut menggunakan borang soal selidik dengan
empat konstruk. Tiga konstruk iaitu pengajaran guru, penggunaan bahan pengajaran dan penilaian serta
pelaksanaan program akademik tambahan merupakan input pembelajaran berasaskan pembiayaan tambahan
kerajaan negeri dan satu konstruk motivasi pelajar. Data di analisis menggunakan Program Statistic Package of
Sosial Science (SPSS) version 21 secara deskriptif dan statistik inferensi. Keputusan kajian menunjukkan
bahawa penggunaan input pembelajaran berasaskan pembiayaan tambahan kerajaan negeri mempunyai
hubungan yang signifikan dengan motivasi belajar pelajar. Namun, tidak terdapat hubungan antara penggunaan
input pembelajaran berasaskan pembiayaan tambahan pendidikan kerajaan negeri terhadap pencapaian Sijil
Pelajaran Malaysia (SPM). Dapat dirumuskan bahawa, walaupun tidak terdapat hubungan antara penggunaan
input pembelajaran berasaskan pembiayaan tambahan pendidikan kerajaan negeri terhadap pencapaian SPM,
tetapi penggunaan input pembelajaran ini telah meningkatkan tahap motivasi belajar pelajar yang membantu
meningkatkan keputusan peperiksaan Sijil Pelajaran Malaysia (SPM) secara tidak langsung. Oleh itu, Kerajaan
Negeri Terengganu wajar meneruskan lagi pembiayaan pendidikan tambahan ini.

Kata Kunci : Pembiayaan Pendidikan Tambahan, Input Pembelajaran, Motivasi, Pencapaian Pelajar

Abstract : Every year the government has made high funding to ensure that all agendas in education can be
implemented perfectly. However, the funding of this education is not accompanied by outstanding student
achievement. This study was conducted to look at the relationship between the usage of learning inputs based on
additional financing of Terengganu State Government education on student achievement. Respondents of the
study consisted of lower six students in four schools in Hulu Terengganu. The sample of this study are 145
students of Sijil Pelajaran Malaysia (SPM) in 2016. This study is a quantitative study using survey method and
cross sectional data. The data were collected using questionnaire with four constructs. Three constructs, namely
teacher’s teaching, the use of teaching and evaluation materials, and the implementation of additional academic
programs are inputs based on additional government funding and fourth construct is student motivation. The
data was analyzed using Statistic Package of Social Science (SPSS) version 21 in descriptive and inferential
statistics. The results of the study showed that the usage of learning inputs based on the additional funding of the
state government has a significant relationship with student learning motivation. However, there is no
correlation between the usage of learning inputs based on the additional funding of the state government
education on the achievement of the Sijil Pelajaran Malaysia (SPM). It can be concluded that, although there is
no relationship between the usage of learning inputs based on the additional funding of the state government's
education on SPM achievement, the usage of this learning input has increased the level of student-motivated
learning that helps to improve the Sijil Pelajaran Malaysia (SPM) examination results indirectly. Therefore, the
Terengganu State Government should continue to finance this additional education.

Pengenalan

Pendidikan merupakan agenda utama pembangunan sesebuah negara. Sistem pendidikan
yang baik mampu memberi manfaat kepada semua lapisan masyarakat dan modal insan
berkualiti tinggi dapat dibentuk untuk menerajui negara pada masa akan datang. Untuk
mencapai matlamat berkenaan, setiap tahun Kerajaan Malaysia telah membuat pelaburan
yang tinggi untuk memastikan semua agenda dalam bidang pendidikan dapat dilaksanakan
dengan sempurna. Dalam belanjawan tahunan antara tahun 2012-2016, bajet pendidikan
adalah antara 15-20 peratus setiap tahun berdasarkan jumlah keseluruhan bajet tahun
berkenaan. Pada tahun 2016 misalnya, perbelanjaan untuk bidang pendidikan adalah
sebanyak RM 41.3 billion bersamaan 15.5 peratus berdasarkan keseluruhan bajet pada tahun
2016 (Kementerian Kewangan, 2015).

Di Malaysia, pembiayaan pendidikan adalah tanggungjawab kerajaan pusat melalui
Kementerian Pendidikan Malaysia, di salurkan ke peringkat sekolah melalui Jabatan
Pendidikan Negeri ataupun melalui Ketua Bahagian Kementerian Pelajaran Malaysia.
Peruntukkan yang disediakan disebut sebagai Peruntukkan Per Kapita Geran (PGC) iaitu
jumlah yang disalurkan adalah berasaskan bilangan pelajar yang mengambil mata pelajaran
teras, wajib dan tambahan . Selain itu, PGC Bukan Mata pelajaran juga diberikan seperti
untuk kegunaan pusat sumber sekolah dan pusat bimbingan kaunseling. Namun jumlah
peruntukkan yang diberikan ini adalah tidak mencukupi untuk program pendidikan kerana
peruntukkan adalah berdasarkan bilangan murid, bukan berdasarkan keperluan sekolah
(Husaina Banu Kenayathulla Ranjeetham & ubramanian, 2015). Kekangan jumlah
peruntukkan yang terhad berdasarkan bilangan pelajar dan kegunaan bukan mata pelajaran,
menyukarkan pihak sekolah mengadakan aktiviti tambahan untuk meningkatkan pencapaian
akademik. Hal ini memerlukan pembiayaan alternatif seperti sumbangan Persatuan Ibu Bapa
dan Guru (PIBG) , badan bukan kerajaan NGO, kutipan derma dan keuntungan yang
diperoleh melalui aktiviti sekolah (Husaina Banu Kenayathulla Ranjeetham & Subramanian,
2015). Menurut Shahril@caril Marzuki (2005), kerajaan negeri juga berperanan
menyumbang pembiayaan tambahan pendidikan dalam usaha memajukan bidang pendidikan.

Penanda aras keberhasilan dalam bidang pendidikan ialah pencapaian pelajar. Untuk
menghasilkan pencapaian yang baik, proses pengajaran dan pembelajaran perlu disokong
oleh input pembelajaran yang baik sama ada disediakan oleh pihak kerajaan atau ibu bapa.
Input pembelajaran adalah segala bahan sokongan yang diperlukan dalam proses pengajaran
dan pembelajaran. Dalam menyediakan input pembelajaran, sumber pembiayaan diperlukan.
Menyedari hal demikian, Kerajaan Negeri Terengganu telah melaksanakan pelbagai aktiviti
yang memberi fokus kepada kecemerlangan pendidikan rakyat. Justeru, peruntukan yang
secukupnya disediakan pada setiap tahun di bidang pendidikan. Kerajaan Negeri Terengganu
melalui Unit Perancang Ekonomi Negeri (UPEN) telah menyalurkan pembiayaan pendidikan
tambahan melalui pelbagai agensi kerajaan. Salah satu penyaluran pembiayaan tambahan
pendidikan adalah melalui Jabatan Pendidikan Negeri Terengganu (JPNT). Pembiayaan
berkenaan adalah untuk membiayai input pembelajaran yang membantu proses pengajaran
dan pembelajaran. Perbelanjaan kerajaan negeri Terengganu terhadap pendidikan melalui

JPNT antara tahun 2011 hingga 2015 adalah melebihi sepuluh juta setiap tahun (Sektor
Akademik, 2016). Tujuan nya adalah untuk meningkat keputusan peperiksaan awam di
peringkat UPSR, PT3, SPM dan STPM. Kajian ini melihat adakah terdapat hubungan
penggunaan input pembelajaran bersumberkan pembiayaan tambahan pendidikan kerajaan
Negeri Terengganu dengan pencapaian pelajar.

Penyataan Masalah

Jumlah perbelanjaan dalam bidang pendidikan sentiasa tinggi setiap tahun seperti yang
diumumkan oleh menteri kewangan dalam pembentangan bajet tahunan, namun pelaburan ini
dianggap tidak signifikan apabila keberhasilan murid tidak memberi pulangan terhadap apa
yang telah dilaburkan (Kementerian Pendidikan Malaysia, 2012). Gambaran ini jelas
ditunjukkan dalam aspirasi ke lima laporan Pelan Pembangunan Pendidikan 2012-2025
menyatakan bahawa sistem pendidikan di Malaysia telah menerima peruntukkan yang tinggi,
namun peningkatan keberhasilan murid masih tidak setanding dengan sumber yang telah
disalurkan ke dalam sistem (Kementerian Pendidikan Malaysia, 2012). Pada tahun 2012,
jumlah bajet pendidikan adalah sebanyak RM 37 billion, kerajaan terus menyediakan
peruntukkan terbesar iaitu 16 peratus daripada jumlah bajet kepada kementerian pelajaran.
Keberhasilan murid agak kurang memberangsangkan digambarkan oleh pentaksiran
antarabangsa murid seperti Programme for International Students Assessment (PISA) dan
Trends in International Mathematics and Science study (TIMSS), merupakan sebagai kaedah
perbandingan langsung tentang kualiti keberhasilan pendidikan. Dalam TIMSS menunjukkan
prestasi murid Malaysia telah menurun di bawah purata antarabangsa bagi mata pelajaran
Matematik dan Sains, diikuti dengan penurunan dari segi kedudukan negara. Keputusan PISA
juga telah tidak memberangsangkan kerana kedudukan Malaysia berada dalam kelompok
sepertiga terbawah dalam kalangan 74 negara peserta.

Pada tahun 2015, pemberian bajet pendidikan terus meningkat kepada RM 56 billion
bersamaan 20.4 peratus daripada keseluruhan bajet tahun berkenaan (Kementerian
Kewangan, 2014). Namun menurut laporan gelombang pertama Pelan Pembangunan
Pendidikan Malaysia 2013-2025 mendapati bahawa pencapaian murid dalam peperiksaan
awam, UPSR telah meningkat tetapi keputusan SPM dan STPM 2015 adalah kekal sama pada
tahap yang memuaskan ( Kementerian Pendidikan Malaysia, 2015). Hal ini menunjukkan
bahawa walaupun perbelanjaan dalam pendidikan terus meningkat, tetapi pencapaian masih
lagi kurang memberangsangkan.

Menjadi persoalan kepada pengkaji, adakah terdapat hubungan antara pembiayaan
pendidikan dengan pencapaian pelajar?. Kajian ini melihat pembiayaan tambahan pendidikan
Kerajaan Terengganu terhadap input pembelajaran dan hubungan dengan pencapaian pelajar.

Objektif Kajian
Objektif kajian ini adalah untuk melihat penggunaan input pembelajaran bersumberkan
pembiayaan tambahan kerajaan negeri Terengganu dan hubungannya dengan pencapaian
pelajar. Pencapaian pelajar dalam kajian ini meliputi motivasi dan pencapaian dalam
peperiksaan Sijil Pelajaran Malaysia (SPM). Objektif Kajian adalah seperti berikut:

1. Mengkaji hubungan antara penggunaan input pembelajaran yang disediakan bersumberkan
pembiayaan tambahan pendidikan kerajaan negeri terhadap motivasi belajar pelajar ?

2. Mengkaji hubungan antara penggunaan input pembelajaran yang disediakan bersumberkan
pembiayaan tambahan pendidikan kerajaan negeri terhadap pencapaian SPM ?

Sorotan Literatur

Mohd Nizam Tajul Arus (2014) dalam kajiannya, Kesan Perbelanjaan Awam Terhadap
Pembangunan Pendidikan di Malaysia melalui pendekatan kualitatif telah menunjukkan
bahawa terdapat hubungan yang positif antara perbelanjaan kerajaan dan pencapaian
akademik apabila melihat kepada beberapa indikator. Dalam tempoh 30 tahun, peningkatan
perbelanjaan dalam pendidikan telah meningkatkan Gred Purata Sekolah (GPS) dan juga
peratus lulus pelajar. Tetapi apabila kaedah ekonometrik digunakan, keputusan menunjukkan
hubungan yang tidak signifikan antara perbelanjaan kerajaan dan pencapaian akademik
pelajar. Kajian beliau merumuskan bahawa Malaysia telah membiayai pendidikan dengan
sewajarnya tetapi peruntukkan yang besar sahaja tidak menjamin pencapaian pelajar tetapi
yang lebih penting ialah bagaimana peruntukkan tersebut digunakan secara optimum.

Beberapa kajian juga menunjukkan pembiayaan pendidikan oleh ibu bapa juga
mempengaruhi pencapaian akademik pelajar. Kajian oleh Salleh, Hashim, & Hassanaen
(2009) menunjukkan kemampuan keluarga mempunyai kaitan yang rapat dengan pencapaian
Penilaian Sekolah Menengah(PMR) di Malaysia, kajian dilakukan terhadap pelajar tingkatan
4 di beberapa buah sekolah di Selangor . Kajian oleh Noorfauziah Mustaffa (2014)
merumuskan terdapat kesan secara langsung yang wujud antara tahap pendapatan ibu bapa
dengan kecemerlangan akademik. Kajian ini dilaksanakan di 3 zon berbeza di negeri Perlis.

Eric A. Hanushek (1970) dalam Hoang (2016) juga telah membuat 163 kajian
mengenai hal ini dan mendapati bahawa 27% daripada 163 kajian menunjukkan terdapat
hubungan yang positif antara pembiayaan pendidikan dan pencapaian pelajar, 7%
mempunyai hubungan yang negatif signifikan dan 66% tidak mempunyai sebarang
hubungan. Womack (2015) telah membuat kajian perbelanjaan bagi setiap pelajar berbanding
pencapaian pelajaran di lima puluh Bandar di United State dan mendapati bahawa terdapat
korelasi yang signifikan. Beliau mendapati 28 buah bandar mendapat apa yang mereka bayar
dan selebihnya ada bandar yang mendapat lebih dari apa yang mereka belanjakan dan ada
pula bandar yang mendapat kurang dari apa yang mereka belanjakan. Kajian ini merumuskan
bahawa perbelanjaan penting dalam mendapat pendidikan berkualiti.

Hoang ( 2016) dalam kajian nya melihat hubungan perbelanjaan pendidikan dan
pencapaian pelajar di Michigan mendapati bahawa terdapat korelasi yang lemah antara
kedua-dua pemboleh ubah berkenaan. Menyediakan sumber pendidikan adalah penting dalam
mewujudkan pendidikan berkualiti, tetapi cara sumber dibahagikan dan cara perbelanjaan
ditetapkan berlaku pertindihan antara kerajaan tempatan, negeri dan badan pentadbiran
persekutuan mengganggu kemampuan sekolah untuk menggunakan wang dengan cara yang
paling cekap dan cara yang berkesan.

Kerangka teori kajian ini berdasarkan Teori Penilaian dari aliran Pendekatan
Pengurusan (management oriented). Teori Pendekatan Pengurusan (management oriented)
dibangunkan oleh Stufflebeam (1966), Scriven (1966) dan Stake (1967) (Mohamed Najib
Abdul Ghafur, 2016), model yang paling popular melalui pendekatan ini ialah model
penilaian KIPP (CIPP). KIPP merujuk kepada sub-sub dalam program iaitu konteks (K),
input (1), proses (P) dan Produk (P) atau hasil. Model ini mengaitkan matlamat, konteks,
input, proses dan produk. Pendekatan KIPP ialah penilaian program yang dapat mengumpul
maklumat yang lebih sistematik berkenaan dengan aktiviti, ciri dan hasil program yang di
jalankan. Konsep model ini bukan hanya untuk menilai tetapi juga untuk memperbaiki
sesuatu program. Penilaian boleh dibuat kepada semua sub di dalam atau ke atas satu sub
sahaja seperti menilai produk sahaja atau menilai proses dan produk sahaja (Mohamed Najib
Abdul Ghafur, 2016).

Dalam kajian ini, konteks ialah matlamat kerajaan negeri Terengganu untuk
meningkatkan keputusan peperiksaan awam negeri, input adalah pembiayaan tambahan
kerajaan  negeri terhadap pendidikan, proses pula merujuk proses penggunaan input
pembelajaran berasaskan pembiayaan tambahan kerajaan negeri dan produk adalah
pencapaian pelajar melibatkan motivasi belajar dan pencapaian SPM. Kajian ini hanya
memberi fokus kepada dua elemen sahaja iaitu proses (P) dan produk (P). Pengkaji boleh
menggunakan kesemua sub dalam model KIPP atau menilai sesuatu sub sahaja tanpa
melibatkan sub-sub yang lain (Mohamed Najib Abdul Ghafur, 2016).

Metodologi Kajian
Kajian ini adalah berbentuk kuantitatif yang menggunakan analisis inferensi ( Korelasi
Pearson). Kaedah yang digunakan ialah kaedah tinjauan menggunakan borang soal-selidik
yang diedarkan kepada pelajar tingkatan enam rendah di daerah Hulu Terengganu. Kajian ini
adalah kajian rentas masa ( cross-sectional) yang melibatkan pelajar yang mengambil
peperiksaan Sijil Pelajaran Malaysia (SPM) pada penghujung 2016.

Populasi kajian terdiri daripada pelajar tingkatan enam rendah yang telah menduduki
peperiksaan SPM 2016 di empat buah sekolah di daerah Hulu Terengganu. Populasi terdiri
daripada 221 orang dengan 60 pelajar lelaki dan 161 pelajar perempuan. Kaedah
pensampelan rawak strata dan rawak mudah telah digunakan. Pensampelan rawak strata
mengikut nisbah iaitu bilangan sampel mengikut nisbah pelajar lelaki dan perempuan
bersamaan dengan nisbah pelajar lelaki dan perempuan dalam populasi. Bilangan sampel
dalam kajian ini ialah 145 orang dengan 38 lelaki dan 107 perempuan. Kaedah pensampelan
ini digunakan kerana mengekalkan nisbah peratus pelajar lelaki dan pelajar perempuan dalam
sampel kajian dengan 26:74 seperti mana nisbah peratus populasi mengikut jantina lelaki dan
perempuan bersamaan 26: 74. Bilangan sampel dalam kajian adalah berasaskan Jadual
Penentuan Saiz Sampel Krejice & Morgan (1970).

Instrumen kajian ini terdiri daripada lima bahagian iaitu A: Latar Belakang
Responden, B: Input Pembelajaran Berasaskan Pembiayaan Pendidikan Tambahan Kerajaan
Negeri terdiri daripada B1: Pengajaran Guru, B2: Penggunaan Bahan Pengajaran dan
Penilaian B3: Pelaksanaan Program Akademik Tambahan dan Bahagian C: Motivasi Pelajar .
Dalam bahagian latar belakang responden terdapat 5 item iaitu nama sekolah semasa
menduduki SPM, jantina, pencapaian SPM 2016, pendapatan ibu bapa dan penglibatan
pelajar terhadap program akademik tambahan yang disediakan oleh kerajaan negeri. Dalam
bahagian pengajaran guru terdapat 13 item. Manakala dalam bahagian penggunaan bahan
pengajaran dan penilaian ialah 12 item, bahagian pelaksanaan program akademik tambahan
adalah 11 item dan bahagian motivasi belajar adalah 12 item. Nilai Alfa Cronbach bagi
keseluruhan item adalah 0.832, manakala bagi item pengajaran guru, bahan pengajaran dan
penilaian, program akademik tambahan dan motivasi belajar adalah masing-masing
0.807,0.837,0.856 dan 0.828. Kesemua nilai kebolehpercayaan melebihi nilai 0.8. Maka nilai
kebolehpercayaan bagi instrumen kajian ini adalah tinggi dan boleh dipercayai.

Pengumpulan data dalam kajian ini menggunakan instrumen borang soal selidik yang
merupakan salah satu kaedah yang popular dalam kajian tinjauan. Kelebihan penggunaan
borang soal selidik adalah dapat memungut data dalam jumlah yang besar dalam waktu yang
agak singkat (Mohd Yusri , 2017) . Pemilihan kaedah pemungutan data menggunakan borang
soal selidik adalah berdasarkan saiz sampel kajian yang besar. Analisis data dalam kajian ini
juga melibatkan statistik deskriptif dan inferensi yang membolehkan penyelidik membuat
generalisasi terhadap populasi.

Pengkaji menggunakan perisian SPSS (Program Statistic Package of Sosial Science)
versi 21 untuk menganalisis data untuk mengenal pasti hubungan antara penggunaan input

pembelajaran bersumberkan pembiayaan tambahan pendidikan dengan motivasi dan
pencapaian akademik. Untuk menentukan hubungan berkenaan, analisis korelasi Pearson
telah digunakan.

Dapatan Kajian
Bahagian ini akan menjelaskan dapatan kajian iaitu melihat hubungan antara penggunaan
input pembelajaran berasaskan pembiayaan tambahan kerajaan negeri terhadap pencapaian
pelajar.

Soalan Kajian 1: Adakah terdapat hubungan antara penggunaan input pembelajaran
berasaskan pembiayaan tambahan pendidikan kerajaan negeri terhadap motivasi
belajar ?

Jadual 1: Hubungan Antara Penggunaan Input Pembelajaran Berasaskan Pembiayaan
Tambahan Pendidikan Kerajaan Negeri Terhadap Motivasi Belajar dan Pencapaian SPM.

Pengajaran Bahan Pengajaran Program

Guru dan Penilaian Akademik
Tambahan
Motivasi Kolerasi 0.349** 0.298** 0.513**
Belajar Pearson
Signifikan (2- 0.000 0.000 0.000
Hujung)
N 145 145 145
Keputusan 0.070 0.001 -0.33
SPM 2016 404 991 0.692
145 145 145

“Kolerasi signifikan pada aras 0.01 (2-hujung)

Jadual 1 menunjukkan bahawa perhubungan antara penggunaan input pembelajaran
berasaskan pembiayaan tambahan pendidikan kerajaan negeri terhadap motivasi belajar dan
pencapaian SPM. Bagi hubungan pengajaran guru dan motivasi belajar terdapat hubungan
yang signifikan (r=0.35, p<0.01). Nilai positif r menjelaskan bahawa hubungan antara
pengajaran guru dan motivasi adalah dalam bentuk positif. Semakin berkualiti pengajaran
guru semasa melaksanakan kelas tambahan dan kem yang dianjurkan oleh kerajaan negeri
akan meningkatkan motivasi belajar di kalangan pelajar untuk berjaya dalam SPM 2016.
Berdasarkan pekali pearson, nilai r=0.35 menunjukkan kekuatan hubungan adalah pada tahap
lemah. Perhubungan antara penggunaan bahan pengajaran dan penilaian juga menunjukkan
terdapat hubungan yang signifikan dengan motivasi belajar (r=0.30, p<0.01). Kekuatan
hubungan adalah pada tahap lemah yang ditunjuk oleh pekali korelasi Pearson r=0.30. Nilai
positif r menjelaskan bahawa hubungan penggunaan bahan pengajaran dan penilaian
mempunyai hubungan yang positif dengan motivasi pelajar untuk belajar. Ini menunjukkan
bahawa bahan pengajaran dalam bentuk buku kecemerlangan dan soalan-soalan peperiksaan
yang disediakan melalui pembiayaan tambahan pendidikan negeri telah meningkatkan
motivasi pelajar. Begitu juga program akademik tambahan yang disediakan oleh kerajaan
negeri mempunyai hubungan yang signifikan dengan motivasi pelajar (r=0.51, p<0.01). Nilai
r=0.51 menjelaskan bahawa kekuatan hubungan antara program akademik tambahan dan

motivasi belajar berada pada aras sederhana, menunjukkan bahawa program-program
akademik tambahan seperti kelas tambahan, kem peringkat daerah dan negeri yang
disediakan oleh kerajaan negeri telah meningkatkan motivasi pelajar.

Soalan Kajian 2: Adakah terdapat hubungan antara penggunaan input pembelajaran
berasaskan pembiayaan tambahan pendidikan kerajaan negeri terhadap pencapaian
SPM ?

Berdasarkan jadual 1 di atas, penggunaan input pembelajaran berasaskan pembiayaan
tambahan pendidikan kerajaan negeri dengan keputusan SPM tidak mempunyai hubungan
yanag signifikan sama ada dari segi pengajaran guru, penggunaan bahan pengajaran dan
penilaian dan pelaksanaan program akademik tambahan (P > 0.05). Keputusan kajian
menunjukkan ketiga-tiga konstruk berkenaan adalah tidak signifikan.

Perbincangan Dapatan

Keputusan kajian menunjukkan bahawa penggunaan input pembelajaran berasaskan
pembiayaan tambahan kerajaan negeri mempunyai hubungan yang signifikan terhadap
motivasi belajar pelajar. Pembiayaan tambahan pendidikan terhadap input pembelajaran telah
menyumbang terhadap motivasi belajar selaras dengan teori yang dikemukakan oleh
Abraham Maslow iaitu Hierarki Keperluan Maslow. Menurut Maslow untuk mencapai
kelima-lima tahap dalam keperluan manusia perlu pembiayaan termasuk keperluan
kesempurnaan kendiri yang melibatkan motivasi. Oleh itu, kajian ini telah menunjukkan
pembiayaan pendidikan penting untuk memotivasikan pelajar.

Penyediaan program akademik tambahan yang disediakan oleh kerajaan Terengganu
juga mempunyai hubungan yang signifikan dengan motivasi belajar, terutamanya apabila
kerajaan negeri menyediakan tempat pembelajaran yang berlainan daripada tempat belajar
biasa kerana boleh meningkatkan keseronokan belajar. Kerajaan juga membiayai pengajaran
guru yang berpengalaman dan berkemahiran semasa melaksanakan program akademik
tambahan. Penggunaan bahan pengajaran dalam bentuk buku kecemerlangan telah disediakan
oleh guru-guru berkemahiran memudahkan pelajar dalam membantu proses pembelajaran
mereka. Hal ini boleh membantu pelajar-pelajar untuk menyediakan diri menghadapi
peperiksaan yang sebenar. Program akademik tambahan melibatkan tempat belajar yang
berlainan dan menyediakan tenaga pengajar yang berkemahiran telah meningkatkan motivasi
kepada pelajar.

Dalam kajian ini, walaupun terdapat hubungan yang signifikan antara penggunaan
input pembelajaran dengan motivasi, namun tidak terdapat hubungan antara penggunaan
input pembelajaran berasaskan pembiayaan kerajaan negeri dengan keputusan SPM bagi
ketiga-tiga konstruk.. Pelbagai kajian telah dilakukan dan mendapati terdapat pelbagai faktor
yang telah menentukan kejayaan pelajar seperti sikap dan motivasi pelajar itu sendiri
(Mohamad, Azma, & Hamzah, 2014), pengaruh keluarga (Nurshahizan & Razali, 2014),
status sosioekonomi keluarga (Fin & Ishak, 2013), cara pentadbiran sekolah , iklim dan
persekitaran sekolah, peranan guru dan sebagainya. Oleh itu, adalah wajar jika kita dapati
bahawa kajian ini tidak menunjukkan terdapat hubungan antara penggunaan input
pembelajaran berasaskan pembiayaan tambahan pendidikan dengan keputusan peperiksaan
kerana terdapat banyak faktor-faktor lain yang mempengaruhi keputusan peperiksaan.

Penutup

Dapat dirumuskan bahawa penggunaan input pembelajaran bersumberkan pembiayaan
tambahan pendidikan tidak mempunyai hubungan signifikan dengan keputusan SPM. Ini
bermakna sebanyak mana pembiayaan pendidikan ditingkatkan untuk membiayai
penggunaan input pembelajaran, tidak mempengaruhi keputusan peperiksaan. Namun,
penggunaan input pembelajaran bersumberkan pembiayaan tambahan kerajaan negeri
meningkatkan tahap motivasi belajar pelajar. Oleh itu, kerajaan Negeri Terengganu perlu
meneruskan pembiayaan ini walaupun ia tidak mempengaruhi keputusan peperiksaan secara
langsung tetapi telah meningkatkan motivasi belajar. Dari segi pembiayaan pendidikan pula,
bukan satu pihak sahaja yang perlu bertanggungjawab dalam membiayai pendidikan seperti
kerajaan persekutuan dan ibubapa sahaja, tetapi pembiayaan pendidikan juga boleh dibantu
oleh pihak-pihak lain termasuk kerajaan negeri.

